
Bismillahhir Rahmanirrahim

Alhamdulillah, selawat dan salam kita ke atas  junjungan Nabi Muhammad S.A.W, ahli keluarga serta sahabat.

Assalamualaikum

Warahmatullaahi Wabarakaatuh. /

Yang Berbahagia Tan Sri Abdul Halim Bin Ali, Pengerusi Lembaga Pengarah Universiti Teknologi Malaysia Dan Puan Sri Teh Zahariah Binti Jahidin;

Yang Berbahagia Prof. Dato’ Ir. Dr. Zaini Bin Ujang, Naib Canselor Universiti Teknologi Malaysia dan Yang Berbahagia Datin Dr Zainah Moktar;

Ahli-ahli Lembaga Pengarah, ahli-ahli senat, pegawai kanan, dif-dif kehormat, ibu bapa dan para graduan sekalian.

Alhamdulillah, syukur saya ke hadrat Allah Subahanahu Wa ta’ala, kerana dengan limpah kurnia dan izinNya, dapat kita sama-sama berkumpul pada hari yang penuh bermakna ini bagi meraikan majlis konvokesyen ke-48 Universiti Teknologi Malaysia.
Pada hari yang berbahagia ini, saya mengucapkan setinggi-tinggi tahniah dan syabas kepada semua graduan kerana telah berjaya menamatkan pengajian dalam bidang masing-masing. 
Hasil jerih payah saudara dan saudari, pengorbanan kedua ibu bapa dan tunjuk ajar pensyarah telah membawa saudara dan saudari untuk bergelar graduan kini menjadi kenyataan. 
Saya yakin berkat usaha, kesabaran dan doa yang berterusan sepanjang tempoh pengajian, akhirnya membuahkan hasil. Kejayaan sebenar individu adalah  suatu pencapaian yang berjaya diraih hasil daripada usaha dan pengorbanan tinggi dan  maksima pernah dilakukan. Tahap  kepuasan hasil kejayaan ini adalah tinggi, berbeza daripada kejayaan  yang diraih tanpa usaha bersungguh-sungguh atau secara ala kadar.

Kejayaan menamatkan pengajian ini juga merupakan kejayaan kepada universiti. Pelbagai inisiatif yang dilaksanakan oleh universiti bagi memberi nilai tambah kepada graduan khususnya yang melibatkan pencapaian kendiri. Antaranya  ‘global outreach program’ pertukaran mahasiswa ke universiti ternama dunia seperti Oxford University, Cambridge University, Harvard University dan beberapa universiti ternama dunia lain menunjukkan komitmen universiti untuk melihat saudara dan saudara semua menjadi individu berfikiran global, kreatif dan yakin diri yang tinggi. 

Harvard Business School Case Study yang telah dimasukkan sebagai salah  topik dalam subjek setiap kursus juga merupakan inisiatif yang cukup bijak dalam pembelajaran hari ini dalam memberi pengalaman mahasiswa menyelesaikan isu-isu sebenar dalam perniagaan besar bertaraf antarabangsa.

Saudara dan saudara graduan.

Kejayaan yang saudara dan saudari perolehi pada hari ini turut dibantu oleh sokongan keluarga dan persekitaran di mana saudara dibesarkan. Saya yakin jika semangat ini dapat dijiwai oleh graduan kita, usaha kerajaan untuk meningkatkan tahap sosio ekonomi dan isu-isu setempat akan lebih mudah. Semangat jati diri begini seharusnya ditanamkan di jiwa graduan untuk membantu negara mencapai wawasan sebagai sebuah negara maju menjelang tahun 2020.

Saudara dan saudara graduan yang dikasihi.

Segala ilmu yang dipelajari samada secara formal di dewan kuliah maupun tidak formal sepanjang pengajian di UTM ini seharusnya mampu diterjemah, dikembang dan dipraktiskan. 

Saya berharap kesinambungan ilmu ini diteruskan dalam karier saudara dan saudari semua. Sebagai sebuah universiti, pencarian dan penemuan ilmu itu tidak akan berhenti. Manakala bagi sebuah institusi swasta sentiasa mencari inovasi baru terhadap produk dan perkhidmatan yang dikeluarkan bagi mengekalkan pelanggan mereka. Maka di sinilah titik pertemuan bagi keperluan sebuah universiti dan sebuah syarikat perniagaan. Mereka saling memerlukan antara satu sama lain. 

Saudara dan saudari yang akan bekerja di industri maupun agensi, seharusnya menjadi duta di organisasi di mana saudara dan saudari bekerja untuk memperkenalkan UTM sebagai sebuah universiti berinovasi tinggi dalam sama-sama memenuhi keperluan masing-masing.
Ini adalah selaras dengan hasrat kerajaan yang telah melancarkan tahun 2012 sebagai tahun Gerakan Inovasi Negara yang diumumkan oleh YAB Perdana Menteri dalam Pembentangan Bajet 2012 pada 7 Oktober 2011. Pelbagai program dibentuk dalam menerapkan budaya inovasi terhadap rakyat telah diadakan. Antaranya berbentuk pengiktirafan, acara-acara dipelbagai peringkat umur, agensi dan di kalangan lapisan penduduk. Tumpuan turut diberikan di kalangan penduduk luar bandar sebagai insiatif meningkatkan taraf hidup rakyat. Malah ianya turut menjadi salah satu agenda dalam prgoram transformasi negara.

Saudara dan saudari sekalian.

Tamatnya pengajian bukan bermakna proses belajar telah tamat. Berkerja juga adalah satu proses belajar. Rebutlah peluang untuk memperbaiki diri melalui peluang mengikuti latihan, program-program profesional dan menimba pengalaman baru di peringkat global. 

Perlu diingatkan tiada jalan singkat untuk berjaya dan hidup mewah samada berkerja makan gaji maupun menceburi bidang perniagaan. Semuanya bermula dengan sedikit dan pelbagai cabaran perlu dilalui. Saya menyeru graduan untuk sentiasa menjaga nilai-nilai murni dalam kehidupan agar tidak terjerumus dan terpengaruh dengan gejala yang merosakkan masa depan diri, keluarga, organisasi dan agama.

Cabaran di luar sana pada hari ini sememangnya cukup hebat. Saya berharap segala bimbingan dan tunjuk ajar keluarga, guru-guru dan pensyarah dapat menjadi benteng untuk menepis segala gejala negatif di sekitar anda.  Pastinya kesabaran, ketekunan merupakan kunci kejayaan.

Saudara dan saudari yang dikasihi.

Sebagai ALUMNI UTM yang menghargai institusi di mana tempat anda semua bergraduat, dengan sokongan pensyarah dan semua warga universiti anda telah berjaya bergelar graduan. Sebagai generasi berpengetahuan seharusnya saudara dan saudari semua mempunyai harapan tinggi bersama UTM untuk menjadikan institusi ini lebih maju di masa hadapan dan akan lebih ramai lagi calon yang berpeluang untuk melanjutkan pengajian di UTM.

Maka sebagai penghargaan kepada UTM, saudara perlu ada keinginan untuk menyumbang kepada UTM samada dari segi kewangan, idea dan tenaga.  Galakkan rakan-rakan untuk sama-sama membantu UTM ke arah mencapai kecemerlangan. UTM telah menubuhkan Tabung Endowmen di mana segala dana dan sumbangan boleh disalurkan kepada tabung ini. Melalui dana ini UTM telah menyediakan biasiswa kepada mahasiswa UTM yang cemerlang, pembiayaan untuk menaik taraf makmal, penyelidikan dan kursi profesor.

Saya berharap saudara dan saudari semua dapat mengajak rakan ALUMNI lain di luar sana untuk sama-sama menyumbang kepada UTM. Sesungguhnya sikap ini cukup dijiwai oleh ALUMNI di universiti ternama dunia antaranya Oxford University, Harvard University dan sebagainya. Saya juga berharap amalan ini dapat dijadikan budaya kepada ALUMNI UTM.

Saudara dan saudari sekalian.

Mengakhiri ucapan ini dengan sekali lagi mengucapkan tahniah kepada para graduan, tenaga akademik dan pegawai-pegawai universiti, saudara dan saudari hadirin sekalian yang telah memberi khidmat dengan penuh dedikasi bagi membimbing graduan-graduan dan turut serta menjayakan majlis konvokesyen ini. 

Maka dengan kuasa yang diberikan kepada saya, dengan ini saya menganugerahkan ijazah kepada para graduan seperti yang tercatat di dalam buku konvokesyen.
Sekian, Wabilahi taufik wal hidayah, wassalamualaikum warahmatullahi wabarakatuh.

